
   Пĕринче тĕл пулнă çăлтăрсем.

Ай, мĕн чухлĕ тӳпере вĕсем!

Алтăр çăлтăр йăлтăр çутатать,

Çурçĕр çăлтăрĕ те хĕм сапать.

Ала çăлтăр шутсăр илĕртет,

Шурăмпуç ятли куçне хĕсет.

Кĕвентеллĕ çăлтăр та кунтах…

Пĕтереймĕн ас илсе йăлтах.

Ак  пуçланчĕ шавлă калаçу.

Кашнинех чĕлхийĕ пыл та çу!

Çăлтăрсем пуплеççĕ чăвашла!

Эх, ытла та кăсăк пулмалла!

«Ман ят пек хитри кунта çуках, —

Тет пĕри телейлĕн ялкăшса, —

Чăвашла ят хунине  пулах

Çутатасчĕ ĕмĕр савăнса…».

Çăлтăрсен калаçăвне илтсе

Кăмăл тулчĕ манăн çав тери.

Ĕмĕтпе çӳрерĕм эп çĕтсе…

Пит илемлĕ çăлтăрсен тĕнчи!

Ман енне куç ывăтрĕ пĕри,

Унпала ав ăмăртрĕ тепри…

Вĕсене никам та ят паман!

Чăвашла ятсем шырасчĕ ман…

Ялтăраççĕ пуçăм тăрринче

Хам ят панă çутă çăлтăрсем.

Киленеççĕ вăйă картинче

Илемпи, Мерчен те Пиневер…

Çутă пултăрччĕ чăваш тĕнчи,

Ĕмĕрех янратăрччĕ чĕлхи!!!

Йышĕпе те çăлтăр пек пуян

Халăхăм ан хухтăрччĕ паян.

  